
Umsögn Landssamtakanna Þroskahjálpar um frumvarp til 
laga um samning Sameinuðu þjóðanna um réttindi fatlaðs 
fólks, 45. mál

14. október 2024

Landssamtökin Þroskahjálp vinna að réttinda- og hagsmunamálum fatlaðs fólks, með sérstaka 
áherslu á fólk með þroskahömlun og/eða skyldar fatlanir, einhverft fólk og fötluð börn og 
ungmenni. Samtökin byggja stefnu sína á samningi Sameinuðu þjóðanna um réttindi fatlaðs 
fólks, barnasáttmála SÞ og öðrum fjölþjóðlegum mannréttindasamningum sem Íslenska ríkið 
hefur undirgengist, sem og á heimsmarkmiðum Sameinuðu þjóðanna.

Samkvæmt þingsályktun, sem Alþingi samþykkti mótatkvæðalaust 3. júní 2019, átti að leggja 
fram frumvarp um lögfestingu samnings Sameinuðu þjóðanna um réttindi fatlaðs fólks eigi 
síðar en 13. desember 2020. Það hefur ekki enn verið gert.

Í stjórnarsáttmála ríkisstjórnarinnar segir: "Samningur Sameinuðu þjóðanna um réttindi 
fatlaðs fólks verður lögfestur ... ."

Með lögfestingu samnings SÞ um réttindi fatlaðs fólks yrði mannréttindum fatlaðs fólks veitt 
mjög aukin vernd. Fatlaður einstaklingur getur þá borið ákvæði samningsins fyrir sig sem 
ótvíræða réttarreglu fyrir stjórnvöldum og dómstólum. Lögfesting samningsins mun vekja 
jafnt almenning og þá sem fjalla um málefni fatlaðs fólks fyrir dómstólum, í stjórnsýslu og við 
undirbúning að lagasetningu, til frekari vitundar um mannréttindi fatlaðs fólks og þá virðingu 
sem verður að ætlast til að þeim sé sýnd í réttarríki.

Lögfesting samnings SÞ um réttindi fatlaðs fólks er m.a. afar mikilvægur liður í að tryggja betri 
framfylgd laga nr. 38/2018, um þjónustu við fatlað fólk með langvarandi stuðningsaþarfir, af 
hálfu ríkis og sveitarfélaga. Óumdeilanlegt er, að mati Þroskahjálpar, að mjög mikil þörf er á 
að bæta þá framfylgd verulega.

Þá er augljóst að lögfesting samningsins væri mjög mikilvægur og áhrifaríkur þáttur til að 
framfylgja heimsmarkmiðum Sameinuðu þjóðanna um sjálfbæra þróun, sem voru samþykkt 
af öllum aðildarríkjum SÞ, þ.m.t. íslenska ríkinu, í september 2015. Ríki heims hafa 
skuldbundið sig til þess að vinna skipulega að innleiðingu markmiðanna bæði á innlendum og 
erlendum vettvangi út gildistíma þeirra. Meginmarkmið heimsmarkmiðanna er að skilja 
engan eftir (e. “No one will be left behind”). Fatlað fólk hvarvetna í heiminum hefur verið og 
er enn "skilið eftir" á öllum sviðum samfélagsins. Ísland er engin undantekning frá því. 
Samningur SÞ um réttindi fatlaðs fólks var gerður til að bregðast við því.

Heimsmarkmiðin eru nátengd alþjóðlega viðurkenndum mannréttindum sem mælt er fyrir 
um í fjölþjóðlegum mannréttindasamningum, sem Ísland hefur skuldbundið sig til að virða og

framfylgja, m.a. og ekki síst Í samningi SÞ um réttindi fatlað fólks. Ljóst er að verulega vantar 
upp á að fatlað fólk njóti þessara réttinda og tækifæra á Íslandi til jafns við aðra. Samningur 
SÞ um réttindi fatlaðs fólks og heimsmarkmið SÞ eru öflug tæki fyrir íslensk stjórnvöld til að 
tryggja að fatlað fólk á Íslandi fái notið þessara mannréttinda til jafns við aðra.

Með vísan til framangreinds lýsa Landssamtökin Þroskahjálp eindregnum stuðningi við 
lögfestingu samnings SÞ um réttindi fatlaðs fólks og skora á velferðarnefnd og Alþingi að hraða 
lögfestingu hans, eins og nokkur kostur er.

Virðingarfyllst.

Unnur Helga Óttarsdóttir, formaður Þroskahjálpar

Anna Lára Steindal, framkvæmdastjóri Þroskahjálpar

2



MANNRÉTTINDASKRIFSTOFA ÍSLANDS 
ICELANDIC HUMAN RIGHTS CENTRE

Alþingi Nefndasvið 
Austurstræti 8-10 
150 Reykjavík

Reykjavík, 16. október 2024.

Efni: Umsögn Mannréttindaskrifstofu Íslands um frumvarp til laga um lögfestingu samnings 
Sameinuðu þjóðanna um réttindi fatlaðs fólks, þskj. nr. 45 - 45. mál.

Mannréttindaskrifstofu Íslands (MRSÍ) hefur borist ofangreint frumvarp, um lögfestingu samnings 
Sameinuðu þjóðanna um réttindi fatlaðs fólks, til umsagnar. Frumvarpið gerir ráð fyrir að fyrrgreindur 
samningur verði lögfestur, en hann var fullgiltur hér á landi í október 2016. Með lögfestingu öðlast 
hann þau beinu réttaráhrif sem nauðsyn ber til svo hægt sé að beita honum með beinum hætti fyrir 
dómstólum ef á þarf að halda. Það liggur því beinast við að lögfesta samninginn svo hann hafi fullt og 
ótakmarkað lagalegt gildi hér á landi. Markmið samnings er, líkt og í greinargerðinni segir, að "efla, 
verja og tryggja að allt fatlað fólk njóti til fulls og til jafns við allra mannréttinda og grundvallarfrelsis 
og að efla virðingu fyrir eðlislægri reisnþess". MRSÍ bendir á að til að ná þessum markmiðum fram 
við lögfestingu samningsins er nauðsynlegt að hafa samstarf og samráð við fatlað fólk og 
hagsmunasamtök þess, persónulega talsmenn og aðra sérfræðinga varðandi málefni fatlaðs fólks. 
MRSÍ styður frumvarpið og fagnar hverju skrefi í átt að bættum mannréttindum fatlaðs fólks.

Virðingarfyllst, 
f.h. Mannréttindaskrifstofu Íslands

______
Margrét Steinarsdóttir 

framkvæmdastjóri

Nefndasvið Alþingis
Velferðarnefnd

23. október 2024

Umsögn ÖBÍ réttindasamtaka (ÖBÍ) um frumvarp til laga um samning Sameinuðu 
þjóðanna um réttindi fatlaðs fólks. 45. mál - 155. löggjafarþing.
ÖBÍ réttindasamtök (ÖBÍ) fagna tillögu frumvarpsins um lögfestingu samnings Sameinuðu 
þjóðanna um réttindi fatlaðs fólks (SRFF). Í mörg ár hefur ÖBÍ barist fyrir því að samningurinn 
verði lögfestur. Lögfestingin er til þess fallin að eyða tiltekinni réttaróvissu og ber með sér 
umtalsverða réttarbót fyrir fatlað fólk á Íslandi. Um er að ræða skref í átt að aukinni virðingu 
fyrir mannréttindum fatlaðs fólks. Lögfestingin er grundvöllur þess að fatlað fólk geti notið 
jafnréttis og frelsis til jafns við ófatlað fólk.

ÖBÍ áréttar mikilvægi þess að valfrjáls bókun við samninginn verði fullgild. Bókunin gerir fötluðu 
fólki kleift að sækja réttindi sín vegna brota á samningnum. Hægt verður að beina kvörtun til 
sérfræðinefndar samkvæmt samningum sem tryggir rétta framkvæmd á honum og stuðlar að 
vernd fatlaðs fólks.

Þá ítrekar ÖBÍ mikilvægi þess að samráðskylda stjórnvalda, sbr. 3. mgr. 4. gr. SRFF, verði virt 
sem grundvallarregla í málaflokknum, bæði hjá ríki og sveitarfélögum. ÖBÍ áskilur sér rétt til 
að koma á framfæri frekari sjónarmiðum á seinni stigum málsins.

Ekkert um okkur án okkar!

Með vinsemd og virðingu,

Si gurður Árnason 
lögfræðingur ÖBÍ

